
Áttundi áratugurinn á Íslandi einkenndist af róttækum pólitískum skoðunum 

ungs fólks, listasaga landsins var í mikilli mótun sem og samfélagið allt. Samfara 

samtímalistasögu kvenna skipti kvennabarátta Rauðsokkanna hér á Íslandi einnig 

sköpum í framgangi íslenskra samtímalistakvenna og barist var fyrir viðurkenningu á 

gamalgróinni handíð sem ungar listakonur stunduðu aðallega, sem og nýju listformi; 

tauþrykkinu.   

Í þessari ritgerð verður fjallað um samtímalistakonur frá áttunda og níunda 

áratug 20. aldar og athygli beint að hópi ungra kvenna sem voru brauðryðjendur í 

gallerírekstri og sölu listiðnaðs á Íslandi. Sumarið 1978 stofnuðu þessar konur sem 

nýskriðnar voru úr listnámi hér heima og erlendis Gallerí Langbrók í miðborg 

Reykjavíkur. Starfsemin var fyrst til húsa að Vitastíg 12 þar sem hún blómstraði í tvö 

ár. Árið 1980 voru Langbrækurnar orðnar 14 og komnar í stærra húsnæði á Torfunni 

þar sem þær voru allt til loka, 1986 orðnar 24 talsins. 

         Hvati til stofnunar var skortur á tækifærum ungs listafólks og var Gallerí 

Langbrók eitt af fyrstu listiðnaðargalleríum landsins sem bæði hélt sýningar í 

sýningarrými sínu og seldi nytjalist í galleríbúð. 

         Saga þessa gallerís verður tekin saman, barátta kvenna í listinni skoðuð ásamt 

því að farið verður lítillega yfir kvennlistasögu Íslands og þá aðallega textíl- og 

listiðnaðarsögu. 

 


